Галина СЕМЁНОВА

Чупчилэсь жингрес

Та нуналъёсы Ижысь Национальной библиотекаын ужаны кутскиз «Чупчилэсь жингрес, мамыклэсь небыт» адӟытон. Выставка сӥземын тодмо журналистлы, писательлы Милитина Гаврилова-Решитьколы 80 ар тырмонлы. 

Милитина Гаврилова-Решитькоез тросэз тодо вал «Арня ӵукна» но «Школалы юрттэт» радиопередачаосызъя. Милитина Васильевна уно гожъяськиз шаерамы потӥсь газет-журналъёсы но. Со УАССР-ысь культура удысысь дано ужась, Россиысь Писательёслэн но Журналистъёслэн огазеяськонъёссылэн ёзчизы вал.

Национальной библиотекаысь валтӥсь библиотекарь Галина Сергеева верамъя, «Чупчилэсь жингрес, мамыклэсь небыт» выставкае лыктэмъёс тодматскыны быгатозы Милитина Васильевналэн творчествоеныз но улон сюресэныз.

– Татчы ми поттӥмы М. Гаврилова-Решитьколэсь «Кузьым», «Кесэго-кесэго малпанъёс», «Эшъяськонлэн шунытэз» но «Ӵыдонтэм пумиськонъёс» книгаоссэ. Озьы ик тодматскыны луоз «Удмурт дунне», «Ӟечбур!» газетъёсын, «Кенеш», «Вордскем кыл», «Ашальчи» но «Инвожо» журналъёсын печатлам очеркъёсыныз но статьяосыныз. Та адӟытонын ми Милитина Васильевнаез калыклы усьтыны выримы журналистэз, писателез, публицистэз сямен. Кылсярысь, Ижысь музыковед Елена Красновская «Слово и музыка» книгаяз Милитина Васильевналэсь чебер кылбурамзэ пусъе. Выставкаысь тодыны луэ литературоведъёслэсь, журналистъёслэсь но культура удысын тыршисьёслэсь та синмаськымон кышномурт сярысь гожъямъёссэс, – шуэ Галина Александровна.

